
მიუხედავად ქვეყანაში დეინსტიტუციონალიზაციის, როგორც სახელმწიფო პოლიტიკის მნიშვნელოვანი კომპონენტის, დეკლარირებისა, ამ მიმართულებით ხელშესახები შედეგები ჯერჯერობით სახეზე არ არის. შესაბამისად, ასობით ადამიანს უწევს საზოგადოებისგან იზოლირებულად ცხოვრება, რაც, თავისთავად, შეზღუდული შესაძლებლობის მქონე პირთა უფლებების შესახებ გაეროს კონვენციის მიერ დადგენილ სტანდარტებს უხეშად ეწინააღმდეგება. ამ მიმართულებით განსაკუთრებით პრობლემურ საკითხად იკვეთება დიდი ზომის ინსტიტუციების ბენეფიციართათვის საცხოვრისის, დამოუკიდებელი ცხოვრების მხარდამჭერი თუ სხვა ტიპის სათემო სერვისების ხელმისაწვდომობა, რის გამოც, მათი მნიშვნელოვანი ნაწილი იძულებულია, იცხოვროს  დიდი ზომის სპეციალიზებულ დაწესებულებებში[footnoteRef:1] და სრულიად მოკლებული იყოს იმ სიკეთეებს, რასაც საზოგადოების დანარჩენ წევრებს აქვთ წვდომა, მათ შორისაა, საზოგადოებრივ ცხოვრებაში ჩართვის შესაძლებლობა. [1:  მაგალითად, სახალხო დამცველის ანგარიშების მიხედვით, ფსიქიატრიულ დაწესებულებებში განთავსებულ პირთა 30-40 % მხოლოდ იმიტომ იმყოფება ინსტიტუციებში, რომ საცხოვრისი არ გააჩნია.] 


OGP-ის ღირებულებების - ანგარიშვალდებულებისა და სამოქალაქო ჩართულობის პრინციპების გათვალისწინებით, მნიშვნელოვანია, ახალმა სამოქმედო გეგმამ გაითვალისწინოს შშმ პირთა საზოგადოებრივ ცხოვრებაში ჩართვის ხელშეწყობა დიდი ზომის დაწესებულებების დეინსტიტუციონალიზაციისა და სათემო სერვისების შემუშავების მეშვეობით. აღნიშნული ვალდებულების შესრულების დროს, მნიშვნელოვანია, გათვალისწინებული იყოს ისეთი საკითხები, როგორიცაა, სახელმწიფოს მიერ 1) დიდი ზომის დაწესებულებების ბენეფიციართა ინდივიდუალური საჭიროებების შესწავლა; 2) დიდი ზომის დაწესებულებების დეინსტიტუციონალიზაციის გეგმის შედგენა, რომელიც აუცილებელ ელემენტებად დროით და ფინანსურ კომპონენტებს გაითვალისწინებს; 3) სათემო სერვისების განვითარება მთელი ქვეყნის მასშტაბით, რომელიც დაეფუძნება ფსიქოსოციალური საჭიროების მქონე პირების საჭიროებებს და შესაბამისი ხედვა ინტეგრირებული იქნება დეინსტიტუციონალიზაციის გეგმაში; 4) საზოგადოების ინფორმირებულობის ამაღლება.

უსახლკარობის მასშტაბის, მისი გამომწვევი მიზეზების, უსახლკარო და უსახლკარობის საფრთხის ქვეშ მყოფი პირების წინაშე არსებული გამოწვევების შესახებ ინფორმაციის არარსებობა, საბოლოო ჯამში ავითარებს ფრაგმენტულ და არაერთგვაროვან, უსახლკარობის დროებითი მართვის პრინციპზე დაფუძნებულ მიდგომას. მიუხედავად იმისა, რომ საქართველოს კანონმდებლობაში არსებობს ჩანაწერები მუნიციპალიტეტების მიერ მათ ტერიტორიაზე უსახლკარო პირთა რეგისტრაციისა და სტატისტიკური ინფორმაციის სსიპ-სოციალური მომსახურების სააგენტოსთვის მიწოდების შესახებ, ერთი მხრივ, არ არსებობს მონაცემთა დამუშავების ერთიანი მეთოდოლოგია და, მეორე მხრივ, აღნიშნული ვალდებულება პრაქტიკაში არ სრულდება.[footnoteRef:3] [3:  იხ. https://emc.org.ge/ka/products/sakhelmtsifos-usakhlkarota-raodenobis-shesakheb-informatsia-ar-akvs] 


ყოველივე აქედან გამომდინარე, მნიშვნელოვანია სამოქმედო გეგმამ გაითვალისწინოს ისეთი ვალდებულება, როგორიცაა, უსახლკარობისა და საცხოვრისის პოლიტიკის სფეროში მონაცემების შეგროვებისა და დამუშავების ერთიანი მეთოდოლოგიის შექმნა და ამოქმედება, რომელიც სახელმძღვანელო იქნება როგორც ცენტრალური, ისე ადგილობრივი ხელისუფლებისათვის და ამ სფეროში ქვეყნის მონაცემთა ერთიან ბაზას დაედება საფუძვლად. არსებითია, რომ სახელმწიფომ შეაგროვოს როგორც რაოდენობრივი სტატისტიკა სხვადასხვა ჭრილებში (მაგ. გენდერული, ასაკობრივი, სოციალური სტატუსი და ა.შ.) ასევე, მონაცემები დაამუშავოს უსახლკარობის მიზეზების, ფორმებისა და სხვადასხვა უსახლკარო ჯგუფების ინდივიდუალური საჭიროებების ჭრილში. მნიშვნელოვანია, განისაზღვროს სტატისტიკის წარმოებაზე პასუხისმგებელი ორგანო და პროცესს მიენიჭოს  სისტემატიური ხასიათი. 

